ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի 
N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ (այսուհետ՝ Նախագիծ)

	1.
	Անհրաժեշտությունը

	
	«Իրան-Հայաստան 400 կՎ էլեկտրահաղորդման օդային գծի և համապատասխան ենթակայանի կառուցում» ծրագրի (այսուհետ՝ Ծրագիր) իրականացման նպատակով «Բարձրավոլտ էլեկտրացանցեր» ՓԲ ընկերության (այսուհետ՝ Ընկերություն) և «Սանիր» ընկերության (այսուհետ՝ Կապալառու) միջև 2006թ. հուլիսի 5-ին կնքվել է պայմանագիր, որի համաձայն` Կապալառուն պարտավորվել է իրականացնել 400 կՎ երրորդ էլեկտրահաղորդման գծի և համապատասխան ենթակայանի նախագծումը, մատակարարումը, շինարարությունը, մոնտաժումը, փորձարկումը և շահագործման հանձնումը լիավարտ հիմունքներով։ Ծրագրի ընդհանուր արժեքը կազմում է 106,847 մլն եվրո, որի 85 %-ի ֆինանսավորումն իրականացվում է Իրանի արտահանման զարգացման բանկի (այսուհետ՝ ԻԱԶԲ) վարկային միջոցներով, իսկ 15 %-ը՝ «Սանիր Ինթերնեյշնլ ՖԶԵ» ընկերության փոխառության միջոցներով (Ծրագրի սկզբից մինչ օրս Կապալառուին վճարվել է մոտ 90 մլն եվրո գումար): Աշխատանքների կատարման վերջնաժամկետ է սահմանվել 2025թ. դեկտեմբերի 31-ը: Ծրագրի շրջանակներում կառուցվող «Նորավան» ենթակայանում 2023թ. ապրիլ ամսին հայտնաբերվել են երկու 400/220/20 կՎ 200 ՄՎԱ հզորությամբ ավտոտրանսֆորմատորներից (այսուհետ՝ ԱՏ) պղնձե փաթույթների գողության դեպքեր, որի արդյունքում ԱՏ-ները գործնականորեն դարձել են ոչ պիտանի: Քանի որ Կապալառուի կողմից նշվել է, որ վերջիններիս ձեռքբերման համար բավարար ֆինանսական միջոցներ առկա չեն, և որ հարցը կարգավորելու նպատակով 21.11.2024թ. ՀՀ կառավարությունը ընդունել է N 1840-Ն որոշումը, որով Ընկերությանը տրամադրվելու է 2,07 մլրդ դրամ գումարի չափով բյուջետային վարկ, որից 2024թ՝ 1,035 մլրդ դրամ և 2025թ.՝ 1,035 մլրդ դրամ: Նշված որոշման համաձայն՝ Ընկերության և ՀՀ ֆինանսների նախարարության միջև 02.12.2024թ․ կնքվել է N 2/2024 Վարկային Պայմանագիրը: Ըստ պայմանագրի սահմանվել է, որ Վարկատուն Վարկառուին 2024-2025 թվականների ընթացքում ՀՀ պետական բյուջեից տրամադրելու է 2,070,000,000 ՀՀ դրամ գումարի չափով բյուջետային վարկ, որից 2024 թվականին՝ 1,035,000,000 ՀՀ դրամ, իսկ 2025 թվականին՝ 1,035,000,000 ՀՀ դրամ: ՀՀ ֆինանսների նախարարության և Ընկերության միջև 02.12.2024թ. կնքվել է 2024թ. հատկացվելիք 1,035 մլրդ ՀՀ դրամի վարկային պայմանագիրը: 20.12.2024թ. նախատեսված գումարը սահմանված կարգով փոխանցվել է Կապալառուին: Նշված գումարը Կապալառուին վճարման պահից համարվել է մարված՝ Ընկերության և «Սանիր Ինթերնեյշնլ ՖԶԵ» ընկերության միջև կնքված Փոխառության պայմանագրի շրջանակներում «Սանիր Ինթերնեյշնլ ՖԶԵ» ընկերության կողմից Ընկերությանը տրամադրված փոխառությունից վերադարձման ենթակա հիմնական (մայր) գումարից: ՀՀ կառավարության 21.11.2024թ․ N 1840-Ն որոշման, Ընկերության և ՀՀ ֆինանսների նախարարության միջև 2024թ․ դեկտեմբերի 2-ին ստորագրված N 2/2024 Վարկային Պայմանագրի դրույթների իրականացման, ինչպես նաև Ծրագիրն ավարտին հասցնելու նպատակով անհրաժեշտություն է առաջացել փոփոխություններ և լրացումներ կատարել ՀՀ 2025թ. պետական բյուջեում և ՀՀ կառավարության 2024թ. դեկտեմբերի 
27-ի N 2060-Ն որոշման մեջ:
Հաշվի առնելով Ծրագրի կարևորությունը և սահմանված ժամկետում ավարտելու հրատապությունը, Ծրագրի իրականացումից ակնկալվող արդյունքը՝ թե´ էներգետիկայի բնագավառում տարածաշրջանային փոխշահավետ համատեղ համագործակցության զարգացման տեսանկյունից և թե´ Իրան-Հայաստան էլեկտրաէներգիայի փոխանակման հզորության ավելացման հնարավորությունից՝ ֆինանսական միջոցների տրամադրումը բյուջետային վարկի միջոցով հնարավորություն կտա Ծրագիրն ավարտին հասցնել հնարավոր սեղմ ժամկետներում:
Ծրագրի իրականացումը հնարավորություն կտա ՀՀ և ԻԻՀ միջև էլեկտրաէներգիայի փոխհոսքերը 350 ՄՎտ-ից հասցնել միչև 1200 ՄՎտ-ի, կբարձրանա Հայաստանի էներգետիկ համակարգի անվտանգության մակարդակը, հուսալիությունը և կայունությունը, հնարավորություն կստեղծվի ամբողջ ծավալով օգտագործել Իրան-Հայաստան գազատարի թողունակությունը՝ «Գազ էլեկտրաէներգիայի դիմաց» ծրագրի շրջանակներում: Բացի այդ հաշվի առնելով Ծրագրի կարևորությունը 2013թ. հունիսի 
20-ին ընդունվել է «Իրան-Հայաստան 400 կվ լարման էլեկտրահաղորդման օդային գծի` Հայաստանի Հանրապետության տարածքով անցնող հատվածի շինարարության աշխատանքների նկատմամբ հարկային և մաքսային վճարների արտոնություններ սահմանելու մասին» օրենքը:

	2.
	Ընթացիկ իրավիճակը և խնդիրները

	
	«Նորավան» ենթակայանում այժմ իրականացվում են մալուխային խրամուղիների ծածկերի բետոնացման աշխատանքներ, շարունակվում է ղեկավարման շենքի արտաքին երեսպատման, պահակատան երեսպատման, ջրահեռացման համակարգի և սեպտիկ հորերի ամրանավորման և բետոնացման աշխատանքները, ինչպես նաև 220 կՎ հատվածում հեղյուս–մանեկով հողանցման կոնտուրի միացում սարքավորումներին:
[bookmark: _Hlk202433461]Ընկերության, «Սանիր Ինտերնեյշնլ ՖԶԵ ընկերության» և Կապալառուի միջև 2024թ․ օգոստոսի 9-ին ստորագրված համաձայնագիր համաձայն՝ ԱՏ-ների վերականգնման համար 4,600,000 եվրո գումարը Կապալառուին կվճարվի 3 մասով։ 2,300,000 եվրո գումարը կվճարվի ԱՏ արտադրող գործարանի հետ կնքված պայմանագիրը Ընկերությանը ներկայացնելուց հետո 30 օրվա ընթացքում (վճարվել է 20.12.2024թ.), 1,840,000 եվրո  գումարը՝ ԱՏ-ների գործարկման դրական եզրակացությունն Ընկերությանը ներկայացնելուց հետո 30 օրվա ընթացքում, իսկ 460,000 եվրո գումարը՝ ԱՏ-ները «Նորավան» ենթակայան տեղափոխելուց հետո 30 օրվա ընթացքում։ 2025թ. հունիսի 
26-ից մինչև հունիսի 29-ն ընկած ժամանակահատվածում իրականացվել է ԱՏ-ների առաջին միավորի գործարանային փորձարկումը: Կապալառուն հայտնել է, որ ԱՏ-ների երկրորդ միավորի գործարանային փորձարկումը կկայանա 2025թ. հուլիսի 15-ից հուլիսի 18-ն ընկած ժամանակահատվածում: Կապալառուն ներկայացրել է «Iran Transfo» ընկերության 2025թ. հունվարի 19-ի գրությունը, որը ներառում է ուժային տրանսֆորմատորների արտադրության, փորձարկման և մատակարարման ժամանակացույցը, որի համաձայն՝ ԱՏ-ները կլինեն տեղանքում 2025թ. հոկտեմբերին:

	3.
	Կարգավորման նպատակը և բնույթը

	
	ՀՀ 2025թ. պետական բյուջեի 1167 Էլեկտրաէներգետիկ համակարգի զարգացման ծրագրով «Հայկական ատոմային էլեկտրակայան» ՓԲԸ-ի 2-րդ էներգաբլոկի շահագործման նախագծային ժամկետի կրկնակի երկարաձգում» 42012 միջոցառմամբ 2025թ․ ինն ամսվա համար նախատեսվել է 10,029,980.0 հազ. դրամ, իսկ տարվա համար 13,529,980.0 հազ. դրամ, սակայն միջոցառման աշխատանքների իրականացման մրցութային գործընթացների երկարաձգմամբ պայմանավորված հնարավոր է նախատեսված միջոցներից Ընկերությանը 2025թ. ինն ամսվա համար հատկացնել 828,000.0 հազ. դրամ, իսկ տարվա համար հատկացնել 1,035,000.0 հազ. դրամ: 1,035,000.0 հազ. դրամի չափով միջոցները միջոցառման շրջանակներում օգտագործելու նպատակով վերջինս վերաբաշխվել է 2026-2028թթ. ժամանակահատվածի համար:
Նախագծի ընդունմամբ՝ 
· հնարավոր սեղմ ժամկետներներում ավարտին կհասցվի Ծրագիրը,
· ՀՀ և ԻԻՀ միջև էլեկտրաէներգիայի փոխհոսքերը 350 ՄՎտ-ից կհասնի միչև 1200 
ՄՎտ-ի,
· կբարձրանա Հայաստանի էներգետիկ համակարգի անվտանգության մակարդակը, հուսալիությունը և կայունությունը
հնարավորություն կստեղծվի ամբողջ ծավալով օգտագործել Իրան-Հայաստան գազատարի թողունակությունը՝ «Գազ էլեկտրաէներգիայի դիմաց» ծրագրի շրջանակներում:

	4.
	Նախագծի մշակման գործընթացում ներգրավված ինստիտուտները և անձինք

	
	ՀՀ տարածքային կառավարման և ենթակառուցվածքների նախարարություն և «Բարձրավոլտ էլեկտրացանցեր» ՓԲԸ:

	5.
	Ակնկալվող արդյունքը

	
	Նախագծի ընդունման արդյունքում հնարավոր կլինի հնարավոր սեղմ ժամկետներում ավարտին հասցնել Ծրագիրը, վերջնական սպառողի համար էլեկտրաէներգիայի սակագնի հետագա բարձրացումների մեղմումը:

	6.
	Նախագծի ընդունմամբ այլ իրավական ակտերի ընդունման անհրաժեշտության կամ բացակայության մասին

	
	Նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

	7.
	Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները

	
	Նախագծի ընդունմամբ լրացուցիչ ֆինանսական միջոցների անհրաժեշտություն և պետական բյուջեի եկամուտներում և ծախսերում փոփոխություններ չեն նախատեսվում:

	8.
	Տվյալ բնագավառում իրականացվող քաղաքականությունը

	
	Նախագծի ընդունմամբ տվյալ բնագավառում իրականացվող քաղաքականության փոփոխություն չի նախատեսվում:

	9.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

	
	Նախագիծը բխում է 2021 թվականի օգոստոսի 26-ի ԱԺՈ-002-Ն որոշմամբ հավանության արժանացած «Հայաստանի Հանրապետության կառավարության ծրագրի (2021-2026թթ.)» 3.4 կետի «Էներգետիկա» բաժնից, ՀՀ կառավարության 2021 թվականի հունվարի 14-ի N 48-Լ որոշմամբ հաստատված Հայաստանի Հանրապետության էներգետիկայի բնագավառի զարգացման ռազմավարական ծրագրից (մինչև 2040 թվականը) և դրա իրագործումն ապահովող ծրագիր-ժամանակացույցից:



